
              Добрай раніцы дзеці сядай цекалі ласка


              (план-канспект студэнткі Я.)


              



              Я ўсхапілася ад грукату паверхам вышэй. Па сукупнасці гукаў здалося, што гаспадар кватэры (вялікі чалавек!) зачапіўся за свайго сабачку (ратвейлера-пяцігодку), а зверху на іх грымнулася сама гаспадыня (таксама не балетных памераў жанчынка). Ад такога малюнку адразу стала весела. Сумна зрабілася, калі я зірнула на гадзіннік. 7.15!!! Божа, хай сёння будзе нядзеля! (Ага, ва ўсіх панядзелак, а ў мяне…). Так, на сняданак можна забыцца. Галоўнае, пакідаць у сумку планы-канспекты, карткі, падручнікі, сшыткі, нажніцы, кнопкі, малюнкі, скотч, крэйду, паперу, нататнік, ручкі і яшчэ чорт-ведае-што, жыццёва неабходнае для настаўніка, а тым больш для студэнта-практыканта, гордае імя якога я “цягну” ўжо чацвёрты тыдзень, ці, дакладней, дваццаць чацвёрты дзень. Апошні пагляд на пакой (пагоркі Грунвальда, няйначай) – і я ўжо імчу да тралейбуснага прыпынку. У галаве пахавальным маршам гучаць словы Галоўнага Метадыста: “Прыходзіць на заліковыя ўрокі трэба за паўгадзіны, каб падрыхтавацца самому і падрыхтаваць дошку…” А вучняў хто будзе рыхтаваць? Дырэктар?! Не, лепш псіхолаг… Гэта ж такая траўма для маладой псіхікі… (Студэнта-практыканта! А вы пра каго падумалі?) Дарэчы, уяўляеце сабе “радасць” вучняў, калі яны прыходзяць у клас а палове на восьмую, каб спісаць “дамашку”, абмеркаваць з сябрамі новы сотавік і г. д., а настаўнік ужо там?! Пра пачуцці настаўніка, які пасля чатырох гадзін сну (карткі малявала!) ляціць у школу, дзе любімы вучань, спазніўшыся на паўгадзіны, кажа, што праспаў, я наогул маўчу. Нешта я разгаманілася, а тралейбуса (“прадам танна, поўны электрапакет”) не відаць нават у блакітнай (упс!) далечы. Што ж, давайце нарэшце знаёміцца. Ядзя! Калі поўнасцю, Ядвіга Францаўна Бурая (праўда, калі я называю сябе, некаторыя чамусьці круцяць галавой па баках у пошуках тае Ядвігі Францаўны). А чаго шукаць?! Вось я – тутака! Дваццаць год, каротка падстрыжаныя бялявыя валасы, вочы няпэўнага колеру, адсутнасць памераў “90-60-90” і перажыванняў на гэты конт. Бацькі мае, што зараз з’ехалі ў дом адпачынку, працуюць урачамі ў адной і той жа лякарні і не ўскладняюць жыццё свайму адзінаму дзіцяці (мне, значыцца). Тралейбус!!! Батальёны – на штурм! (Ну, павінны ж дзеці дачакацца свайго настаўніка! Нашто ж іх так радаваць з самага ранку?!) Я спакойная, я абсалютна спакойная, я – альяс, зялёны сакавіты альяс, і паліваць мяне не трэба… Бо я і так ужо мокрая! Вясна прыйшла, шаноўнае тралейбуснае спадарства!!! Хто ж так уключае батарэі (пытанне рытарычнае)? Спакой, толькі спакой, як казаў Карлсан (нейкае японскае прозвішча) ці то Кашпіроўскі… Ат, якая розніца! Я – альяс. Я – Альяс... Прыпынак! Паўгадзіны – не паўгадзіны, а за 5 хвілінаў я прыйшла? Прыйшла! Што трэба сказаць? Правільна! Добрай раніцы, Сяргей Валяр’янавіч! Чаму толькі што прыбегла? Гэта я па школе гуляла, з думкамі збіралася. Ага, сабралася. Паліто? Зараз аднясу ў гардэроб. Забылася, ведаеце. Хваляванне і ўсё такое… (Пра чаканне на прыпынку ўсё роўна не паверыць. А я паверыла б?)


              Нагляднасць – на дошку! Дарэчы, як можна называць такім жалезабетонным словам маю прыгожанькую (паўночы малявала – ажно сама разабралася!) схему? Група “парламенцёраў” з-за спіны: “Ядвіга Францаўна, а што мы сёння будзем рабіць?” Сёння, дзеці мае, вы будзеце вучыцца, а я буду вас вучыць (тэму глядзіце на дошцы), а калі вы будзеце кепска сябе паводзіць, то вунь той дзядзечка з апошняй парты будзе вучыць вас яшчэ раз пасля ўрокаў. Хто ён такі? О, яго імя нельга вымаўляць за вочы, таму яго клічуць (не, “Той-Каго-Нельга-Называць” – з іншае казкі, Леначка) Спадар Метадыст. Што гэта такое? Гэта вельмі ганаровае званне. Вы часы Вялікай Інквізіцыі праходзілі па гісторыі? Не?! Тады не ведаю, як вам патлумачыць… Званок! Хто яшчэ не падрыхтаваўся да ўрока? Заходзь, Вадзім, і ты, Янка, таксама заходзь… І Алена… Мама не разбудзіла, разумею…Добрай раніцы, дзеці! Сядайце, калі ласка. Сягоння мы з вамі прадоўжым вывучэнне правапісу апострафа ў беларускай мове і параўнаем яго з напісаннем мяккага знаку. Не вельмі ўдала сказана, але, дзякуй богу, слухаюць мяне, гледзячы па вачах, чалавек 10 разам з метадыстам. Астатнія, відаць, упэўнены, што я ім снюся, і намагаюцца ўбачыць штосьці больш займальнае… Трэба будзіць! Так, хто мне скажа, калі пішацца раздзяляльны мяккі знак? (Ого, яны рукі падымаюць!.. Праўда, гэта яшчэ ні пра што не гаворыць. Таму што большасць робіць гэта “за кампанію”. Але ж і я ведаю, каго пытаць: на першым тыдні яшчэ з гэтымі “партызанамі на допыце” намучылася.) Малайчына, Каця! Янка, паўтары, што яна сказала. Правільна, не чуў, бо Алесь казаў штось цікавейшае. Ідзі да дошкі. (Вось так карны атрад у маёй асобе “зачышчае” мірнае (ага!) насельніцтва. Добра, што я думак чытаць не ўмею.) Запісваем словы пад дыктоўку… Што, Паліна? Дату і “класная работа” таксама трэба пісаць – мы ж з вамі дамаўляліся! (Ну, і што, што не дамаўляліся? Няўжо за чатыры гады ў школе нельга было запомніць?!) Вось і яшчэ адна заўвага ад спадара метадыста… Ат, гары яно гарам! Я – альяс, я – альяс. І не трэба на мяне так глядзець, дзеці. Пішам далей: альяс. Што гэта такое? Алоэ. Што такое алоэ? Вунь стаіць на падаконні вашага заа… класа, у сэнсе. (Якія прыгожыя вялікія вочы ў Сяргея Валяр’янавіча. Я і не заўважала раней. А настаўніца галаву апусціла і ўздрыгвае незразумела чаму.) Запісалі? Цяпер тлумачым… Малайцы! (Вучняў трэба хваліць. Хаця за што, калі растлумачыла ўсё сама? Значыць, сябе і хвалю!) Разгарнулі падручнікі, чытаем параграф №…, глядзім на схему на дошцы, рыхтуемся адказваць на мае пытанні. (Чорт! Заданні на картках забылася даць!!! Не глядзець на метадыста, не глядзець на метадыста, думаць пра прыемнае: перапынак праз 15 хвілін… Праз 15 хвілін!!!) Усе прачыталі?! Цяпер скажыце мне… Малайчына, Віталь, усё правільна! (Я не бачыла, як ты глядзеў у падручнік.) Адкрываем практыкаванне 348, вусна тлумачым напісанне апострафа. Ігар пачынае. 348-е практыкаванне! Каця, дапамажы яму растлумачыць… Цяпер пісьмова выконваем 349-е практыкаванне. Я ведаю, што пяць хвілін да званка, закончыце дома… Акрамя гэтага, на дом будзе скласці тэкст са словамі, прапанаванымі ў 351-ым практыкаванні. Не, памеры неабмежаваныя, але не меней за старонку і не болей за 4 тамы. Нічога смешнага, я, напрыклад, ведаю, чым заканчваецца “Вайна і мір”!.. Так, усе малайцы (асабліва я!), добра папрацавалі (глядзі вышэй), адзнакі атрымалі… Я ведаю, што ты быў каля дошкі, Янка, але стаяць і адказваць – розныя рэчы. Званок. Усім дзякуй. Можаце быць вольныя! (Голас за кадрам: “А вас, Ядвіга Францаўна, я папрашу застацца…” Дэжа вю, аднак.) Нешта не бачу радасці ў вачах Сяргея Валяр’янавіча… Хаця магло быць і горш. Зацягнутае тлумачэнне, адсутнасць картак, мала разнастайнасці на ўроку (і так ледзь паспелі!), а схема мая спадабалася (яшчэ б дзеці яе зразумелі)… Ну, нічога, чацвёрты “Б”, зараз дзядзечка пойдзе, і будуць у нас з вамі яшчэ англійская мова і беларуская літаратура (не, матэматыку я не выкладаю, і не прасіце, я за журналам зайшла!). О, каляжанка ідзе! Святланка, ты як? Заліковы ўрок быў? Разумею… Пайшлі ў сталоўку!


              Апошні дзень педагагічнай практыкі. Ядвіга Францаўна, прыходзьце да нас яшчэ! Дзякуй, дзеці! (І няпрошаная сляза скацілася па ейнай шчацэ.) Не дачакаецеся!!!


              



              



              


            

          

        

      

    

  


  
    
      
        
          
            
              


                                 Лісты да нябожчыкаў                                                                           


              Дзядзьку Анатолю



              



              Аповед гэты меўся называцца “Лісты да жывых”, але, няхай даруе мне шаноўны чытач, нас застаецца ўсё меней і меней. А тыя, хто адгуляў сваё на гэтым свеце, пэўна ж, таксама былі не дурнейшыя за нас – вось і адрасы пакінулі: Апраметная, вуліца Дзевятай патэльні, Найгоршаму Грэшніку да запатрабавання ці Райскі Сад, прашпект імя Другога Прышэсця, Найсвяцейшаму Угодніку… Зрэшты, нашто гэтым пісаць, яны ж усё і так ведаюць і працуюць, працуюць да сёмага поту, каб нам, небаракам, дапамагчы – ім і пагутарыць, відаць, няма калі, не тое, што ліставацца. Пекла ж – справа іншая… Вараць цябе, да прыкладу, у катле, а ты і паспяваць, і пачытаць можаш. А на патэльні – дык і патанчыць! А што ў тэлевізары іхнім каналы тыя самыя, што і ў нас, дык гэта нават і прыемна, па-хатняму нейк… Вось я і пішу тым гаротнікам, калі зусім самотна поначы становіцца. Скажаце, вар’ят?! Але, але… А вось Вы, так, менавіта Вы, няўжо ніколі не перапісвалі лісты шчасця, не марылі пра светлую будучыню і не хадзілі на выбары?.. І Вы лічыце сябе разумным чалавекам?.. Але я загаварыўся. Дык вось, пісаў я, пісаў, расказваў пра нашае жыццё сённяшняе і ніякага гора не знаў і не чакаў, аж пакуль, акурат месяц таму, не атрымаў у адказ дзіўны ліст:


              


              Паважаны дзядзька Анатоль!


              Лісты Вашыя атрымліваем спраўна, даруйце, што дагэтуль не адказвалі. Чэрці ўсю паперу на падтопку пусцілі, нават, д’яблава семя, на самакруткі не пакінулі! Мы ледзь рэвалюцыю ў іх не зрабілі, але нячысцікі ў час схамянуліся, і цяпер смаліць усё Пекла (дым, кажуць ужо і да людзей дайшоў). А раз на 666 год бывае ў іх свята, а нам – паслабка – рабі, што хочаш, але штось болей хочацца дадому. Дык усё нашае Пекла моліць Вас, Вельмішаноўны Спадар і Таварыш Дзядзечка Анатоль, памяняцца з кім нашым пасля смерці, а за тое ўсе мы абавязваемся паважаць дзядзьку Анатоля і служыць яму па меры магчымасці (сякі-такі ўплыў на людзей мы маем). Застаемся ў Пекле, дзе і чакаем Вашае ласкі.


              Грэшнікі з вуліцы Дзевятай патэльні


              



              P. S. Калі вырашыце згадзіцца з нашай прапановай, ліст падпішыце крывёю з мезеннага пальца левай нагі.


              



              Ото ж бюракраты чортавы! Вось так, шаноўны мой чытач, трапіў я ў нерат… Спачатку падумаў я, што гэта на пошце лісты мае прачыталі і пажартаваць вырашылі. Я і наважыўся ім паказаць, што нам, беларусам, нават пекла не страшнае. Узяў дый напісаў той ліст са згодай і падпісаўся, як трэба было. Думаю сабе, што вы цяпер зробіце, “жартаўнікі”?! Але ж дзень прайшоў, другі мінуў – нічога не чуваць! Толькі ў кватэры маёй то быццам вые нешта да раніцы, ці то рагоча так, што жырандоля трасецца. Я ўжо і да суседзяў хадзіў, думаў, у іх “шалёнае” свята. Але ж не… Нічога ніякага. А ўчора надвячоркам чую грукае хтось у дзверы, ціхенька так, асцярожна. “Хто там?” – пытаю. Маўчаць. “Кажыце, – гавару, – а то міліцыю выклічу”. І чую:


              – Не трэба міліцыі, дзядзька Анатоль. Я Вашыя лісты прынесла.


              Ат, думаю, дзе нашая не прападала, хай і тут лясне! Голас, здаецца, жаночы, рабаваць у мяне няма чаго – адчыніў. Гляжу – на пляцоўцы дзеўчынёха год дваццаці, у руках – мае лісты трымае.


              – Што Вам трэба? – пытаю.


              Тая памаўчала крыху і кажа:


              – Вы не крыўдуйце, дзядзька Анатоль, я лісты Вашыя ля сметніцы знайшла, за паштовай скрынкай, і адказ я вам напісала, толькі не думала, што Вы пагодзіцеся… Думала…


              – Што?


              – Што Вы такі ж вар’ят, як і ўсе, – выдыхнула і вочы прымружыла.


              – А я, значыць, не такі? – не ўтрымаўся я.


              – Не, – пахітала яна галавой, нібы і не адчуўшы з’едлівасці. – Вы – іншы… А мяне Валяй завуць.


              – Валянціна, значыцца… – прамармытаў я, чамусьці не знайшоўшы, што сказаць разумнейшага.


              – Ага, – ціха згадзілася яна, вывучаючы мае пантофлі.


              – Ну, і як? – пасля кароткага маўчання запытаўся я.


              – Як? – не зразумела дзяўчына.


              – Чытаць было цікава? – чамусьці я пачаў злавацца.


              – Так, – раптам хораша ўсміхнулася яна. – Вельмі! Толькі, ведаеце, мне ніхто ніколі не пісаў лістоў.


              Яна пазірала на мяне з непрыхаванай надзеяй.


              – Можа б…


              – Ты што, не бачыла, каму адрасаваныя мае лісты?! – ледзь не закрычаў я. – Ты ж яшчэ жывая!


              – Ну, добра… Даруйце, калі ласка, я пайду. Вазьміце Вашыя лісты.


              Яна павярнулася і пайшла ўніз па сходцах. Я не ведаю, што прымусіла мяне ледзь не кінуцца следам.


              – Чакай! Як жа я табе напішу? Я ж і адраса твайго не знаю.


              Яна азірнулася:


              – Я жыву недалёка, у суседнім доме. А Вы праўда напішаце?


              – Паспрабую. Толькі паабяцай мне, што не будзеш адказваць за маіх нябожчыкаў. Гэта неяк… – Я зноў не змог падабраць слова.


              Яна сур’ёзна паглядзела на мяне і паабяцала:


              – Не буду. Толькі Вы не кідайце лісты ў паштовую скрынку, а пакідайце іх ля сваіх дзвярэй, а я забяру…


              – А калі хто іншы возьме?


              – А мы дамовімся пра час – скажам, апоўначы ці а шостай раніцы, калі яшчэ не ходзяць.


              – Хай будзе апоўначы. Тады… Да сустрэчы, Валянціна!


              – Да сустрэчы, дзядзька Анатоль!


              Яна пайшла, а я вярнуўся ў кватэру, сеў за пісьмовы стол, ды замест ліста ў Пекла, дзе меўся распавесці пра незвычайную сустрэчу, пачаў складаць ліст да Яе.


              Так пачалося нашае ліставанне…


              Сорамна прызнацца, але ў Пекла я болей не пісаў.


              Упершыню ў жыцці я быў абсалютна шчыры і, так, абсалютна шчаслівы! Хтосьці скажа, маўляў, закахаўся стары хрыч на старасці – не, маё пачуццё было іншым: я нібыта знайшоў рэч, якую даўно лічыў згубленай. Быццам бы ўбачыў у люстэрку маладога хлопца і пазнаў у ім сябе. Так было год трыццаць таму, калі, стоячы пад вясновай залевай, я адчуваў, як сплывае маё каханне да жанчыны, што не ведала маёй мовы і не чытала вершаў, якімі я за тыдзень спісваў агульныя сшыткі… Каханне сплывала разам з ручаінамі па бруку, і разам з ім знікаў боль… І прыходзіла прага жыцця… Вось і зараз я зноў адчуваю навальнічную смагу і чакаю, чакаю… Яе, маю залеву.


              Час імчаў. Я пісаў (пасля таго, як адаслаў самы першы ліст, нечакана зрабілася лягчэй, нібыта скінуў з плячэй страшэнны цяжар) – яна адказвала (я верыў ёй, як сабе, а хіба сабе здраджваюць?). На паперы лягчэй выкласці самыя патаемныя думкі. Так на другім тыдні яна раптам распавяла мне пра сваю таямніцу. Вось гэты ліст – мне цяжка пераказаць яго, апошні раз я прамаўляў словы кахання… вельмі даўно…


              



              Шаноўны Дзядзька Анатоль!


              Мне самотна сёння. Напэўна, гэта з-за сну: гэтай ноччу я зноў прысніла чалавека, якога так дзіўна кахаю (самой і смешна). Калі страчаю на вуліцы, баюся падысці, калі доўга не бачу, пачынаю размаўляць з ім у снах… Толькі там ён ніколі мне не адказвае. Вось і сёння мы ішлі поруч па густой смарагдавай траве, я нешта казала, пыталася, а ён нават галавы не павярнуў, глядзеў моўчкі прама перад сабою. Да чаго гэты сон? Мабыць, да таго глупства, што я зрабіла пасля таго, як прачнулася: я выйшла з дому, купіла чырвоныя гваздзікі (хаця зусім не люблю чырвоны колер) і чакала яго ў пераходзе метро, дзе ён звычайна ходзіць. Ішоў дождж, і твары людзей, што спускаліся па прыступках, закрывалі парасоны. Я прымярала да кожнага чалавека ЯГО аблічча і на імгненне (якое патрэбна, каб апусціць парасон) я была ўпэўнена, што вось гэта – Ён! Не ведаю чаму, але я настолькі паверыла ў яго з’яўленне, што, убачыўшы падобны да ягонага твар, я, шчаслівая, памкнулася наперад… Мне хапіла аднаго кроку… Той мужчына, відаць, надта здзівіўся, калі да яго кінулася незнаёмая дзяўчына (з вачыма пустэльніка, што ўбачыў анёла). Пасля гэтага я болей не магла чакаць. Я пакінула кветкі ля сцяны, каб ён ведаў, што я тут была. Мабыць, іх знеслі раней, чым ён прайшоў… Даруйце, дарагі дзядзька Анатоль, што я турбую Вас сваімі блюзнерскімі гісторыямі. Мне чамусьці здаецца, што Вы не будзеце з мяне смяяцца. Каб не перадумаць і не падраць на шматкі гэты ліст, спяшаюся ўкласці яго ў канверт.


              Бывайце!


              В.


              



              Дзіўная дзяўчынка. І каханне ў яе нейкае… нялюдскае, ці што? Хаця, як кажуць, чыя б карова… І я абмежаваўся звычайнымі парадамі “вопытнага” чалавека: пачакаць, маўляў, будзе яшчэ каханне, будуць сустрэчы, і будзе смешна ўзгадваць цяперашнія турботы (ці прыслухаўся б я сам у дваццаць год да такіх парадаў?! Пэўна, паслаў бы куды надалей такога дарадцу!).


              Яна не адказвала некалькі дзён. Я ўжо пачаў турбавацца, калі атрымаў нават не ліст – цыдулку ад Валянціны. Поначы я так і не змог даўмецца, што да чаго, і таму перачытваю яе сёння зранку, калі сонца залівае пакой, нібы алеем.


              



              Ведаеце, дарагі дзядзечка Анатоль, я калісьці даўно пачала гуляць у вельмі цікавую гульню – знайсці тры ланцужкі да жыцця, тры прычыны, каб застацца на зямлі. Маім трэцім ланцужком заўсёды было каханне. І я заўсёды выйгравала, толькі аднойчы…


              



              Я заплюшчыў вочы, але нахабныя промні ўрываліся пад павекі і пульсавалі пунсовымі хвалямі ў скронях, рэзка, балюча… Напісаць Валянціне…


              


              



              * * *


              



              Следчы, твар якога час ад часу перасмыквала, разбіраў на стале паперы. Зрэшты, іх было шмат паўсюль: на канапе, на падлозе, у сметніцы…


              – А стары, відаць, быў вар’ят, – павярнуўся ён да ўчастковага міліцыянта, што стаяў ля акна. – Столькі паперы скрэмзаў!


              – Ён двума пальцамі падняў да вачэй аркуш, запоўнены кардыяграмнымі лініямі.


              – А можа, ён пісаў лісты? – пазяхнуў міліцыянт.


              – Да каго? Да Бога?! – зарагатаў следчы і скрывіўся: – Што тут за людзі – ледзь не тыдзень, як чалавек памёр, а яны не заўважылі, пакуль не засмуродзіла!


              – Звычайныя людзі, – паціснуў плячыма яго суразмоўца, – як паўсюль. Ну што, знайшлі што-небудзь?


              – Ды, здаецца, нічога тут цікавага – памёр стары, ніхто пытацца не будзе. Родных няма. Яго – на могілкі, кватэру – дзяржаве. Усё!


              



              



              * * *


              



              Праз некаторы час у кватэру ўсялілася маладая жанчына, казалі, пісьменніца. Бачылі, як яна кожны вечар сядала за стол ля вакна і штосьці пісала…


                  


              



              



              


            

          

        

      

    

  


  
    
      
        
          
            
              


              Цень пацука



              (фантасмагорыі)


              


              …І надарыцца дзень,


              калі запануюць на зямлі пацукі,


              і ўсе іншыя будуць слугаваць ім…


              



              З Пацучынага Запавету


              


              



              Кава для пацука



              



              У Горадзе жылі вар'яты. Зразумела, не ўсе з іх ведалі, што яны вар’яты, хутчэй, наадварот – большасць лічыла сябе самымі разумнымі і разважлівымі людзьмі ў свеце. А хто ведае? Можа, так яно і было…


              Турысты з суседніх гарадоў надта хвалілі Горад, часта завітвалі сюды цэлымі групамі і падоўгу гасцявалі, на радасць тутэйшым жыхарам. А некаторыя з мясцовых спакушаліся абяцанымі ганарарамі і з’язджалі разам з прыхаднямі: тыя садзілі іх у клетку і за грошы паказвалі насельнікам іншых гарадоў. Але не доўга раскашавалі тыя небаракі – паміралі хутка, хоць жыццё ў клетцы не было галодным: разумныя ахвотна плацілі, каб паглядзець на вар’ятаў…


              Усё змянілася ў адзін дзень, калі ў Горадзе з’явіліся пацукі – хітрыя стварэнні са шчырымі вочкамі. Яны былі паўсюль, і нават паветра патыхала імі. Таму Галоўны Вар’ят выдаў загад – не дыхаць. Так загінулі амаль усе вар’яты, і ў Горадзе запанавалі пацукі. Тыя вар’яты, што засталіся жывыя, пачалі слугаваць ім. І хутка Галоўны Вар’ят (таксама жывы) даводзіў сваім сугароднікам, што пацукі – гэта найвышэйшая раса, і ўсе павінны дасягнуць падабенства з імі. Вар’яты пачалі поўзаць на карачках і вучыць пацучыную мову: “пі” – “есці”, “пі-і” – “піць”, “пі-і-і” – “канаю” і г. д. Неўзабаве, пікаў-захліпаўся ўвесь Горад… А Галоўны Вар’ят пішчаў гучней за ўсіх, сцвярджаючы, што Галоўны Пацук прызначыў яго сваім намеснікам па Горадзе. Вар’яты згодна пішчалі ў адказ…


              Усе пацукі здохлі ў адзін дзень ад нейкай сваёй пацучынай навалы, якая вар’ятаў, аднак, не закранула. Галоўны Вар’ят адразу ж абвясціў сябе Героем-Пераможцам-Пацукоў і ўручыў сабе ордэн “За абарону Горада”. Прысутныя вар’яты ўхвальна папісквалі…


              А прычым тут кава, вы пытаеце? Ну, Вы ж самі замовілі: кубачак кавы “па-тутэйшаму” – у мяне ўсё пазначана, глядзіце! Наша кавярня – найлепшая ў Горадзе!!!


              Частуйцеся, пане Турыст!..


              Пацук  і  гара


              



              Ён быў пацуком, што нарадзіў гару. Праўда, Гара гэтая падушыла ягоных суродзічаў, але гэта не мела значэння: ЁН НАРАДЗІЎ ГАРУ!!!


              Немаўля патрабавала ежы, і ён насіў усё, што мог знайсці: зярняты, асушкі, кавалачкі агародніны, шалупінне – не грэбаваў нічым, корпаючыся па сметніцах, ціснучыся ва ўсе дзіркі, скуль пахла чымсьці ядомым. Даходзіў да яўнага нахабства: “змікіціў” кавалак каўбасы з хаўтурнага стала, абаранак у дзіцёнка з пясочніцы… Цягнуў і піхаў у дзірку на самай вяршыні Гары. І зноў бег, хапаў, валок, ціснуў…


              За некалькі дзён пацучок змізарнеў, ажно боўталася футрачка, і ўсё цяжэй было ўзлазіць на вяршыню, і ўсё меней удавалася занесці.


              Аднойчы, спыніўшыся пад Гарой са здабытай вінаградзінай у зубах, ён адчуў, што не здольны дапаўзці да вяршыні. Пацучок жаласна запішчэў, спадзеючыся, што Гара пашкадуе яго. Але Гара маўчала…


              “Пакінь яе, – зашаптаў пісклявы галасок недзе ўнутры. – Адпачні”.


              Пацук папоўз на гару. “Дурнік! – засмяяўся голас. – Нашто такія высілкі? Гара – мёртвая. Ёй не трэба ні твае крошкі, ні твае клопаты! Жыві для сябе, апладняй пацучых, гадуй такіх самых, як ты, пацучанят. Гэтыя камяні не адчуваюць тваіх дотыкаў! Нічога не зменіцца для іх, калі цябе не будзе!”


              Пацук спыніўся. Вінаградзіна выслізнула і пакацілася ўніз па схіле. Вочы пацука пачалі шклянець, але ён усё сачыў за ейным рухам, не заўважаючы ручаіны маленькіх шэрых цельцаў – тысячы пацукоў караскаліся ўверх, каб жывіць Гару…


              



              



              Мой цень і я


              



              Цень упаў.


              Дзіва! Мой уласны цень упаў і прышчаміў мне хвост. Цяпер сяджу і баюся паварушыцца – раптам хвост адарвецца. А я крыві баюся! Не, лепш пасяджу, пачакаю. Можа, хто з нашых прабяжыць – разам лаўчэй… Нешта ніхто не бяжыць… Ну, цень, ну, злыдзень! Не чакаў ад цябе! Здавалася, быў гэткі спраўненькі, ладны, праўдзівы цуд! А ты… Цьфу, брыда! Колькі ж мне тут з-за цябе сядзець, колькі цярпець бязвіннай душы?!. Там, мабыць, хлопцы-пацукі ўсё смачнае змалацілі, а я тут… Не, усё, досыць! Зараз збяруся з сіламі і… адгрызу гэты чортаў хвост, каб не матляўся, дзе не трэба, пад цені не падстаўляўся! У іншых – хвасты як хвасты, а мой – адгрызі ды выкінь! Не, конча! Адгрызу! Хай сабе і бясхвосты, але жывы і не галодны… Бясхвосты?! Я буду бясхвостым пацуком, і ўсе пачнуць з мяне смяяцца: маўляў, страціў самае галоўнае, пацучыны гонар!.. Не, грызці не буду – счакаю. Стоп! Пакуль буду чакаць, хвост зусім адсохне і адваліцца! Авоечкі! Мой жа ты Пацучыны Бог! Злітуйся!!! За што мне такія пакуты?! Я ж заўсёды быў добрым пацучком – старэйшых паважаў, акрайцамі дзяліўся… Аж пакуль не гэты жудасны дзень, калі мне на хвост упаў цень!.. Ого! Я ж паэт! Вось напішу кніжку вершаў, назаву яе, прыкладам, “З-пад ценю”, ага! Мяне ўсе будуць паважаць і есці сюды прыносіць. А калі хвост і адваліцца, то і ліха з ім! У геніяў павінны быць маленькія недахопы. Значыць так: “У дзень, калі ўпаў мой цень, я пад’есці хацеў, ды не паспеў…” Слухайце мяне ўсе! Я прачытаю вам свой геніяльны верш! Хто я? Я – прыдушаны невыносным цяжарам, спакутаваны і ледзь жывы, я – Паэт з-пад Ценю!.. А дзе…


              Таварышы!..


              ДЗЕ МОЙ ЦЕНЬ?!!


              



              



              Смерць беламу пацуку!


              



              Яны судзілі мяне. 12 шэрых пацукоў судзілі мяне, бо я быў белы…


              Не… Не адразу судзілі…


              Спачатку – не заўважалі. Пасля – ціха зайздросцілі, кпілі, здзекаваліся з майго непадабенства да іх…


              Я звыкся з адзінотай. Хаваўся ў яе, нібы ў найглыбейшую нару – цёмную, халодную, слізкую – сваю! Часам я вылазіў з яе, ішоў да шэрых і даводзіў, што знутры нічым не адрозніваюся ад іх. Яны толькі пагардліва чмыхалі і адварочваліся.


              Адзінота зрабіла мяне хітрым – я качаўся ў пыле, пакуль мая поўсць не рабілася зусім шэрай, – дарма! Варта было мне наблізіцца, як мяне пазнавалі і гналі прэч.


              Я ненавідзеў… О, як я ненавідзеў іх! Мне снілася, што я кідаюся, зрываю гэтыя шэрыя скуркі і бачу пад імі пяшчотную белую поўсць…


              Я пачаў верыць, што горшы за іх. Мабыць, я зрабіў штосьці кепскае ў сваім пацучыным жыцці. Што?.. Нарадзіцца белым у краіне Шэрых Пацукоў – ці не найгоршы мой грэх. Чаму ж не загрызлі мяне мае шэрыя бацькі?..


              Калі можна было б, я памяняўся б, не шкадуючы, з любым, аддаў бы гэтую праклятую поўсць, са скурай аддаў бы, каб толькі як усе, разам!..


              Я спрабую зразумець іх: яны ніколі не былі белымі. Не асуджаю: на іх месцы я таксама, відаць, адводзіў бы вочы. Нам падабаецца тое, што мае з намі падабенства. Іншае падаецца брыдкім.


              Я – чужы для іх.


              Гэта мая віна.


              Я прызнаю яе.


              Як пахне зямля…


              



              



              Недакурак


              



              Яе вочкі былі чарнейшыя за самыя чорныя галёшы, і такія ж бліскучыя. Яе футрачка пахла вогнішчам і каўбаснай скуркай. Праўда, калі я замілавана пішчаў ёй пра гэта, яна смяялася і пярэчыла, што проста паспытала недакуркаў ля сметніцы. Я не пагаджаўся, бо не люблю тытунёвага паху – мне падабаецца водар вогнішча, на якім паляць леташняе лісце. Я гляджу на яе і не магу нагледзецца: усё ў ёй такое зграбнае, маленечкае – носік, вушкі, пальчыкі на лапках… А які ў яе хвост! Цуд, а не хвост! Гладзенькі, ружовы, спрытны! І ўся яна – быццам ладны кавалачак сыру – смачненькая! Як цукар, не, як сальца, ці не, каўбаска! Так, падсохлая на гарышчы, духмяная, якую, здаецца, еў бы і еў… Во, дапараўноўваўся, ажно сліну пагнала! А колькі ж я ўжо прачакаў маю пухнатачку, ці не заснула яна там у норцы? Пабудзіць? Не, я толькі зірну і пабягу ўжо вячэраць…


              Авоечкі! А чый гэта другі хвост?.. І вуха?.. І нос?.. Спяць. Нават не чуюць. Укусіць яго, ці што? Ат, пастка па ім плача, вунь якая морда – у збан не пралезе! Такога кусні – сам не ачомаешся… Кот з імі!


              І што я ў ёй знайшоў? Вочы як вочы, вушы як вушы, лапы як лапы, хвост – брыдка глянуць! І з-за гэтай істоты я ледзь не паўдня галодны?! Усё! Есці, есці, есці!.. І не думаць пра яе!


              …Каб жа што добрае было, а то – такога дабра ў нас двор і паўвядра!


              …Казаў жа мне татка: “Пацучыха – як гума: лёгка знайсці, ды многа не з’ясі!”


              …І пахла ад яе тытунем!!!


              



              



              Вівісекцыя


              



              Гэта быў нейкі дзіўны пацук. Ён хадзіў на задніх лапах і замест поўсці меў белую скурку, якую ўскладаў, падыходзячы да мяне. (Відаць, у знак найвышэйшай пашаны.) Цяпер я смяюся, успамінаючы нашыя дзіцячыя показкі пра Белага Пацука – Смерць. Гэты – нястрашны, нават добры. Падыходзіць і гладзіць, часам казыча – прыемна – і харчуе. Пра што яшчэ марыць? Хіба прасторы паболей, але ж не бывае сала з маслам, як любіла казаць мая бабуля. Разумная была пацучыха, хай будзе ёй неба цёплай норкай! Расказвала, помню, што там, за дзвярыма, – вялізныя клеткі, у якіх ходзяць на задніх лапах такія ж пацукі, як Гэты. Далей яна не пабегла – вярнулася назад, бо надышоў час абеду. А яшчэ бабуля казала, што ёсць недзе звонку пацукі, каторыя жывуць не ў клетках, а самі капаюць сабе норы, здабываюць харч – гаротнікі! У нас жа – сапраўдны Пацучыны Рай – еш, спі, гуляй! Некаторым шанцуе больш за іншых – іх забіраюць у суседні пакой, дзе, пэўна, яшчэ лепш – во як яны пішчаць там ад шчасця! А мяне штосьці не бяруць. Я ўжо засумаваў тут: на ежу глядзець не хочацца, толькі на сон цягне ўвесь час, мабыць, ад пераядання. Мо пагутарыць са знаёмымі? Гэй ты, тлусты-з-суседняй-клеткі, як справы? Як справы, пытаю! Маўчыць! Спіць… Хаця б Гэты беласкуры прыйшоў, ці што, пагаварыў бы са мной, паказытаў, а то неяк цяжка ў галаве і хрыбетнік ные, як на бяду… А якая тут можа надарыцца бяда, га? Не, заўтра ж сядаю на дыету! Вось толькі падвячэраю…


              О, вось і Гэты ідзе! Да мяне!!! Адчыняе клетку… Няўжо?! Так!!! Ён нясе мяне да дзвярэй у запаветны пакой!!! Бабуля, рыхтуйся да сустрэчы! Цур, мне клетку ля акна! Як доўга я чакаў гэтага моманту – дзверы расчыняюцца для мяне!.. А дзе бабуля, дзе ўсе?.. Нейкі стол пасярэдзіне, дзіўныя жалязякі на ім… Навошта ён мяне прывязвае да гэтага стала?! Я хачу назад – у сваю ўтульную, прыгожанькую клетку! Вярніце мяне ў той пакой!!!


              У апошні момант мне раптам здаецца, што гэта я нахіляюся над ягоным целам, якое курчыцца і вішчыць…


              Пі-і-ма-жы-це!..


              



              



              “І надарыцца дзень…”


              



              Як весела мы ішлі на гэтую вайну! Маладыя, упэўненыя, мы не развітваліся, мы ішлі на тры дні… Такой вайны не бачыў свет. Мы – першыя! Мы ішлі знішчаць, як збаўцы, не ведаючы позірку Смерці і забыўшыся на Адвечны Закон… Мы лічылі сябе лепшымі за “гэтых”… Але штосьці пайшло не так… Можа быць, яны надта не жадалі паміраць, а ў нас ужо не хапала сіл…


              “Гэтыя” таксама былі бязлітасныя, бо, пэўна ж, і яны не лічылі сябе забойцамі. Мы проста хацелі знішчыць адзін аднаго…


              Я жыву ў сутарэннях даўно. Не ведаю, ці застаўся хто яшчэ. Мне чуецца шоргат, ён набліжаецца, і я спяшаюся (з надзеяй на Бога, цуд, машыну часу – усё, што заўгодна!) – хаця б перадаць гэтыя запісы. Туды, дзе мы былі яшчэ дзецьмі і верылі, што вечныя, як неба, як зямля…


              Для мяне ўжо не засталося нічога, акрамя гэтых каменных сценаў. Здаецца, штосьці ўва мне змяняецца…


              Я пакідаю гэты Запавет тым, хто застаўся ва Ўчора…


              …І надарыцца дзень,


              калі запануюць на зямлі пацукі…


              



              

            

          

        

      

    

  


  
    
      
        
          
            
              


              Пра мора, сны і пластылін



              



              Мне снілася мора – цёплае і пяшчотнае. Я плыла-гайдалася з хвалі на хвалю…


              Раніца. Пэўна, благі сон.


              Імчуся па вільготнай, зусім не студзеньскай шэрані, не чую за спінай: “Вы выходзіце?” – не паспяваю… Пазнюся. Перапрашаю. Адказваю на пытанні, адрасаваныя не мне. Гартаю старонкі пастарэлых ад няўвагі кніг…


              Заплюшчваю вочы… З метро – дадому. Сеціва – казка без апошняй старонкі. Тваё імя на твары майго тэлефона.


              Ноч.


              Я хачу прысніць мора. Гэта – на добрае!


              



              ***


              



              Я пайду ў краму і куплю скрынку пластыліну. Прынясу яе дамоў. Адкрыю. Чырвоны. Жоўты. Зялёны. Сіні.


              Я бяру кавалак колеру восеньскага мора. Саграваю яго ў пальцах. Хукаю на яго (дзялюся душой?). Ручкі, ножкі, галава, тулава… Мой сіні чалавечак. Як жа мне цябе назваць, жах Мікеланджэла, мара Далі і Пікаса?..


              Але, я не Радэн – я іншая…


              Цікава, што ты пра мяне зараз думаеш, mein lieber Herr Bläulich*?


              Я зрабіла б табе рот, ды баюся, тады ты сапраўды гэта скажаш. Хаця, зрэшты, як ты можаш думаць, калі я не зляпіла табе мазгоў? Хочаш іх атрымаць? А ў дадатак вочы, вушы, сэрца?.. Хочаш мець усё гэта, застаючыся нязграбнай постаццю з сіняга пластыліну?!. А пасля будзеш ты маліцца на мяне альбо праклінаць, а можа, проста не заўважыш, палічыўшы за бракаваны кавалак пластыліну?..


              Я буду добрым Богам – я не дам табе выбару!


              У мяне зноў ёсць чатыры кавалкі пластыліну: чырвоны, жоўты, зялёны і сіні…


              



              * мой дарагі спадар Сіняваты (ням.)


              
                

              


              



              



              
                

              


              
                

              


              
                

              

            

          

        

      

    

  


  http://ebooks.prestigioplaza.com

  


  


OEBPS/Images/cover.jpg
Tenmame Clmen









